
Numri i lëndës: 2022:069903 

Datë: 12.01.2024 

Numri i dokumentit:     05182558 

 

P.nr.113/22                                                                                                                         

NË EMËR TË POPULLIT 

 

GJYKATA THEMELORE NË MITROVICË – DEGA NË VUSHTRRI, Departamenti i 

Përgjithshëm- Divizioni penal, gjyqtari i vetëm gjykues Agron Maxhuni, në çështjen penale 

kundër pandehurit A.M. nga Vushtrria, të cilin sipas autorizimit e mbron av. Naser Azemi, për 

shkak të veprës penale Posedimi i paautorizuar i narkotikëve, substancave psikotrope ose analoge 

nga neni 269 par.2 KPRK-së, sipas aktakuzës së Prokurorisë Themelore në Mitrovicë, 

PP.II.nr.193/22 të dt.04.03.2022 e pranuar në gjykatë me dt. 07.04.2022, pas mbajtjes së 

shqyrtimit gjyqësor publik të datës 11.01.2024, në praninë e prokurorit të shtetit Arjan Xhema, 

të pandehurit A.M. , mbrojtësit sipas autorizimit të të pandehurit A.M., av. Naser Azemi, pas 

shpalljes sw aktgjykimit me datw 11.01.2024, me datw 12.01.2024 përpiloi këtë: 

 

A K T GJ Y K I M 

 

I PANDEHURI: A.M., nga i ati A. dhe nëna A., i vajzërisë G., i lindur më dt..., në Vushtrri, ku 

edhe jeton, me numër personal të identifikimit ..., i pa martuar, i gjendjes së mesme ekonomike, 

punon në ndërtimtari, ka të kryer shkollën e mesme teknike, shqiptar, shtetas i Republikës së 

Kosovës, më parë i pa gjykuar.  

 

Ë SH T Ë   F A J T O R  

 

SEPSE: Më datë 24.01.2022, rreth orës 21:30, në Vushtrri, në afërsi të parkut të qytetit, edhe pse 

ka qenë në gjendje të kuptoj rëndësinë e veprës së vet dhe të udhëheq me veprimet e veta, i 

vetëdijshëm për veprimin e vet, ka dashur kryerjen e saj, i vetëdijshëm se vepra është e 

kundërligjshme, është ndaluar nga ana e pjesëtarëve të Stacionit Policor të Vushtrrisë për ta 

legjitimuar derisa ka qenë në shoqëri me R.M., e që nga xhepi i pantallonave ka gjuajtur në 

koshin e bërllokut substancën narkotike – marihuanën, në peshë 0.77 gram. 

 

- Me këtë ka kryer veprën penale Posedimi i paautorizuar i narkotikëve, substancave 

psikotrope ose analoge nga neni 269 par.2 KPRK-së. 

 

Andaj gjykata në kuptim të neneve 4, 7, 17, 21, 38, 39, 40, 43, 69, 70, dhe nenit  269 par.2 të 

KPRK-së, si dhe në bazë të neneve 364, 449, 452  të KPPK-së: 

E GJYKON 

 

TË PANDEHURIN: A.M. i shqipton DËNIM ME GJOBË në shumën prej njëmijë euro (1,000€), 

i cili dënim do të ekzekutohet 15 ditë pas plotfuqishmërisë së këtij aktgjykimi. Në rast se i 

akuzuari refuzon të paguajë këtë dënim me gjobë, atëherë ky dënim me gjobë do të shndërrohet 

në dënim me burg, duke i caktuar të akuzuarit për çdo njëzet (20) euro të dënimit me gjobë, nga 

një (1) ditë burgim. 

 

Urdhërohet konfiskimi përhershëm nga Policia e Kosovës i substancës narkotike – marihuanën, 

në peshë prej 0.77 gram. 

 

DETYROHET i pandehuri që në emër të paushallit gjyqësor të paguajë shumën prej pesëdhjetë 

euro (50 €) si dhe në emër të kompensimit të viktimave shumën prej njëzetë (20) euro. 

 

Të gjitha këto në afat prej 15 ditësh prej ditës së marrjes së formës së prerë të këtij aktgjykimi, 

nën kërcënimin e ekzekutimit të dhunshëm. 

 

A r s y e t i m 

 

Pjesa hyrëse e arsyetimit të aktgjykimit 

 

Prokuroria Themelore në Mitrovice, Departamenti i Përgjithshëm, me datë 04.03.2022, ka 

ngritur aktakuzën PP.II.nr.193/22, ndaj A.M. nga Vushtrria, për shkak të dyshimit të bazuar mirë 

se i njëjti ka kryer veprën penale Posedimi i paautorizuar i narkotikëve, substancave psikotrope 

ose analoge nga neni 269 par.2 KPRK-së. 

  

Gjyqtari i vetëm gjykues ka caktuar dhe mbajtur seancën e shqyrtimit fillestar me datë 

30.05.2023, në të cilën seancë të pandehurit A.M. , pasi që është njoftuar me të drejtat e tij, i 

është lexuar aktakuza dhe gjyqtari i vetëm gjykues është bindur se i pandehuri e ka kuptuar 

aktakuzën, të njëjtit i është dhënë mundësia që të deklarohet lidhur me fajësinë, ku i pandehuri  

në seancën e shqyrtimit fillestar ka deklaruar se nuk e pranon fajësinë, ku gjyqtari i vetëm 

gjykues e ka lajmëruar të pandehurin se jo më vonë se 30 ditë nga dita e mbajtjes së shqyrtimit 

fillestar ka të drejtë të paraqet kundërshtimet e tyre për provat e cekura ne aktakuzë, të paraqesë 

kërkesat për hedhjen e aktakuzës nëse është e ndaluar ligjërisht, si dhe të paraqesë kërkesën për 

hedhjen e aktakuzës për shkak të mos përshkrimit të veprës penale  

 

Pretendimet e palëve gjatë shqyrtimit gjyqësor 

 

Gjykata ka caktuar dhe  mbajtur shqyrtimit gjyqësor në këtë çështje penale me datë 11.01.2024, 

në të cilin kanë marrë pjesë prokurori i shtetit Arjan Xhema, i pandehuri A.M. dhe mbrojtësi i tij 

sipas autorizimit av. Naser Azemi. 

Nga ana e gjyqtarit të vetëm gjykues pasi që  është bindur se i pandehuri e ka kuptuar aktakuzën, 

të pandehurit i janë sqaruar edhe njëherë të drejtat e tij dhe i është dhënë mundësia që të 

deklarohet lidhur me fajësinë, ku i pandehuri ka deklaruar se e pranon fajësinë, është penduar 

për kryerjen e veprave penale, ka deklaruar se  nuk do të përsëris më vepra penale të kësaj natyre 

apo të natyrës tjetër. 

 

Deklarimet e palëve lidhur me pranimin e fajësisë 

 

Prokurori i shtetit gjatë seancës së shqyrtimit gjyqësor, me rastin e pranimit të fajësisë nga i 

pandehuri ka deklaruar se e pranon pranimin e fajësisë nga ana e të pandehurit, pranimi i fajësisë 

është i vullnetshëm, i dhënë nga i pandehuri pas konsultimit me mbrojtësin e tij, si dhe i bazuar 

në provat materiale si në aktakuzë ndërsa gjykatës i ka propozuar që pranimin e fajësisë ta marr 

si rrethanë lehtësuese si dhe rrethanat e tjera rënduese, siç janë të përcaktuara me aktakuzë. 

Ndërsa në fjalën përfundimtare prokurori i shtetit ka deklaruar se  në shqyrtimin e sotëm gjyqësor 

në tërësi është vërtetuar se i pandehuri ka kryer veprën penale e cila përmes aktakuzës i vihet në 

barrë , kjo rrjedh nga pranimi i fajësisë nga ana e të pandehurit e cila është në pajtim me të gjitha 

provat që gjenden në shkresat e lëndës dhe unë në tërësi mbetemi pranë aktakuzës së ngritur dhe 

i propozoj gjykatës që të pandehurin ta shpallë fajtorë dhe ta dënoj sipas ligjit. 

 

Mbrojtës sipas autorizimit  të të pandehurit Av.Naser Azemi, lidhur me pranimin e fajësisë nga 

i pandehuri ka deklaruar se pas konsultimit të mjaftueshëm me të mbrojturin e tij, i njëjti e pranon 

fajësinë për veprën penale për të cilën ngarkohet, andaj i propozojmë gjykatës që me rastin e 

shqiptimit të dënimit ndaj të mbrojturit tim, të caktoj një dënim sa më të ulët, ndërsa në fjalën 

përfundimtare ka deklaruar se i propozoj gjykatës që si rrethanë lehtësuese të merret pranimi i 

fajësisë, pendimi për kryerjen e veprës penale si dhe deklarata e të mbrojturit tim se në të 

ardhmen nuk do të përsëris veprën penale. 

 

I pandehuri në fjalën përfundimtare ka deklaruar se e mbështet në tërësi deklarimin e avokatit 

mbrojtës të tij sipas autorizimit. 

 

Provat që janë administruar dhe të vlerësuara 

 

Gjykata, pasi që i pandehuri ka pranuar fajësinë në fillim të shqyrtimit gjyqësor, nuk është lëshuar në 

administrimin e provave gjatë seancës së shqyrtimit gjyqësor, mirëpo me rastin e pranimin të fajësisë 

ka konstatuar se pranimi i fajësisë mbështetet edhe në provat materiale që gjenden në shkresat e lëndës 

si: vështrimi në raportin e policisë 2022-BD-064, i datës 24.01.2022, deklaratën e dëshmitarit R.M. të 

datës 24.02.2022, foto-dokumentacionin, vërtetimi mbi konfiskimin e substancës narkotike nga i 

pandehuri, si edhe ne konstatimin dhe mendimin e ekspertit të datës 22.02.2022. 

 

Gjetjet e gjykatës lidhur me llojin dhe lartësinë e dënimit  

 

Me rastin e caktimit të llojit të dënimit dhe matjes së lartësisë së dënimit gjykata ka pasur 

parasysh se vepra penale Posedimi i paautorizuar i narkotikëve, substancave psikotrope ose 

analoge nga neni 269 par.2 KPRK-së, për të cilën akuzohet i pandehuri  A.M.  është e 

sanksionuar me gjobë dhe me  burgim deri në një (1) vit, andaj gjykata duke u bazuar por mos u 

kufizuar në nenin 69 dhe 70 të KPRK-së, duke vlerësuar rrethanat lehtësuese dhe rënduese, kjo 

gjykatë si rrethana lehtësues ndaj të pandehurit ka vlerësuar pranimin e fajësisë nga ana e të 

pandehurit, premtimin e të pandehurit se në të ardhmen nuk do të përsërisë vepra penale si dhe  

pendimin e tij për kryerjen e veprës penale, ndërsa si rrethana rënduese ndaj të pandehurit gjykata 

ka gjetur shkallën e përgjegjësisë penale, si dhe intensitetin e rrezikimit të vlerës së mbrojtur. 

 

Gjykata, duke vlerësuar të gjitha këto rrethana ka gjetur se edhe me këtë dënim me gjobë të 

shqiptuar ndaj të pandehurit do të arrihet qëllimi i dënimit si në nenin 38 të KPRK-së, që të 

parandaloj kryerësin nga kryerja e veprave tjera penale në të ardhmen, që i pandehuri në të 

ardhmen të ketë kujdes të shtuar, që të mos bie në kundërshtim me ligjin, dhe t’i parandalojë 

personat e tjerë nga kryerja e veprave penale. 

 

Gjykata  vendimin për konfiskimin e substancës narkotike – marihuanën, në peshë prej 0.77 

gram e ka marrë bazuar në neni 269, paragrafi 3 të KPRK-së, ku është përcaktuar se: “Substancat 

narkotike, substancat psikotrope ose substancat analoge konfiskohen” 

 

Vendimin për taksën e kompensimit të viktimave të krimit gjykata e ka marrë në bazë të nenit 

36 par.3 pika 3.1 të Ligjit nr. 08/L-109 për Kompensimin e Viktimave të Krimit. 

 

Vendimi mbi shpenzimet e procedurës penale gjykata e ka marrë në bazë të nenit 449 par. 2 nën 

par.2.1 dhe 2.6, në lidhje me nenin 450 dhe 452 të KPP-së. 

 

Andaj, gjykata duke u bazuar në arsyet e lartshënuara ka vendosur si në dispozitiv të këtij 

aktgjykimi. 

 

GJYKATA THEMELORE MITROVICË-DEGA VUSHTRRI 

Departamenti i përgjithshëm-Divizioni penal, 

P.nr. 113/2022, data 12.01.2024 

 

                                                                  Gjyqtari i vetëm gjykues  

                                                                               Agron Maxhuni 

 

 

KËSHILLË JURIDIKE: Kundër këtij aktgjykimi  është e lejuar ankesa në afat prej 30 ditësh nga 

momenti i marrjes së këtij aktgjykimi, Gjykatës së Apelit në Prishtinë, përmes kësaj gjykate, në 

kopje të mjaftueshme për gjykatën dhe për palët. 

 

 

 


